Navarra Suma talde parlamentarioari atxikita dagoen Cristina Ibarrola Guillén andreak idatziz erantzuteko galdera aurkeztu du (10-22/PES-00225), zeinaren bidez honako informazio hau eskatzen baitu: Osasun Departamentuak azterlanen bat egin al du Nafarroako Unibertsitate Publikoarekin lankidetzan, edo hari eskatu edo finantzatu aipatu azterlana, COVIDa hondakin-uretan detektatzearen inguruan? Baiezkoan, zehaztu zer azterlan, zer kostu ekarri dion Nafarroako Gobernuari eta zer ondorio atera den.” Hona Nafarroako Gobernuko Osasun kontseilariaren informazioa:
1.- 2020ko maiatzetik, Navarra de Infraestructuras Locales SA (NILSA) enpresa publikoa azterlanak egiten ari da Aratzuriko eta Tuterako hondakin-uren araztegiko (EDAR) hondakin-uretan SARS-CoV 2a detektatzeko; aldi batez, Tuterako EDAReko analitika eten zen, baina 2021eko urtarrilean berrabiatu zen. Noizean behin, Tafalla-Olite, Lizarra eta Artaxoako EDARetan ere egin ziren analitikak.
2.- 2020ko uztailetik, VATar COVID-19 proiektuaren –Hondakin-uren eta bainatzeko uren zaintza mikrobiologikoa, Espainian SARS-CoV2aren detekzio goiztiarrerako alerta-sistema baten adierazle epidemiologiko gisa– barruan, Tuterako EDARean analisiak egiten ari dira.
Gaur egun, VATar COVID-19 proiektuaz gain, Aratzuriko eta Tuterako EDARetan laginak hartzen dira, eta gero Navarra de Servicios y Tecnologías, SA (NASERTIC) enpresak aztertzen ditu.
3.- Hondakin-uren analisien datuekin, NILSAk interesgarri jo zuen une horretara arte bildutakoa analisi estatistikoaren ikuspegitik aztertzea, horrela zehazteko harreman bat ezar daitekeen kasu kliniko aktiboen eta hondakin-uretan hautemandako kontzentrazioaren artean, horrela tresna erabilgarria izateko eta une horretara arte erabilitako maiztasuna eta metodologia balioesteko. 
Horretarako, NILSAk eta InaMat2ra (Institute for Advanced Materials and Mathematics) atxikita dagoen Nafarroako Unibertsitate Publikoko Estatistika, Informatika eta Matematika Departamentuak ikerketa-kontratu bat sinatu zuten, eredu estatistikoak erabilita Nafarroako hondakin-uretan SARS-CoV-2 Birusaren ARNa ote dagoen monitorizatzeko aukera ikertzeko xedearekin: “Nafarroako hondakin-uretan SARS-CoV-2 birusa ote dagoen monitorizatzea eredu estatistikoak erabilita.”
4.- Ikerketa egin ahal izateko, Aratzuriko –Iruñeko hiria eta Iruñerriko Mankomunitatearen laguntza ordainezina barne hartzen ditu– eta Tuterako EDARetako material genetikoaren kuantifikazio-datuez gain, ikerketa-aldian zehar jasotako gaixotasunaren intzidentzia-datuak behar dira.
Nafarroako Osasun Publikoaren eta Laneko Osasunaren Institutuak lagatzen ditu datu horiek; hain zuzen, ikerketa-aldian zehar aipatu EDARetan haien hondakin-urak arazten dituzten udalerrietako intzidentzia, kasu aktibo, ospitaleratu eta abarren datuak ematen ditu.
5.-ISPLNak LifeNadapta proiektu europarrean parte hartzen du, zeinaren osasunaren arloko C.5.4. ekintzak helburu baitu klima-aldaketari lotutako arrisku emergenteen zaintza hobetzea.
Klima-aldaketak osasunean duen eragina agerikoa eta konplexua da. Elkarreragin konplexu horren adibide bat COVID-19arekin ezagutzera eman da. Animaliek gizakiei kutsatutako eta azken hamarkadetan ondorio larriak izan dituzten gaixotasun infekziosoen –zoonosi izenekoak– zerrenda luzeko (ebola, IHESA, hegazti-gripea, etab.) azkena da COVID-19a. 
Aurreko puntuan adierazitakoa eta Europar Batasunak 2021eko martxoaren 17an emandako Gomendioa –hondakin-uretan SARS-CoV-2aren eta haren aldaeren zaintza sistematikoa ezartzekoa– aintzat hartuta, interesgarritzat jo zen ISPLNaren laguntza NILSA eta NASERTIC enpresa publikoak egiten ari diren kontrol-lanetan, eta horretarako LifeNadapta proiektuaren C.5.4 ekintzaren aurrekontu-partida erabili da. 
Hori guztia jakinarazten dizut, Nafarroako Parlamentuko Erregelamenduaren 194. artikuluan xedatutakoa betez.

